
Yeni Azərbaycan Partiyası milli iradənin və 
hərtərəfli tərəqqinin siyasi lokomotividir

Y eni Azərbaycan Partiyası 29 illik fəaliyyəti dövründə ümummilli 
liderimiz Heydər Əliyevin müəyyən etdiyi ideyalara əsaslanaraq çox 
böyük və şərəfli yol keçib. Prezident İlham Əliyevin dediyi kimi: “Bu 

gün Azərbaycanda bizim partiyamıza rəqib ola biləcək hər hansı bir siyasi 
qüvvə mövcud deyil. Yeni Azərbaycan Partiyası, sözün əsl mənasında, 
ümumxalq partiyasına çevrilibdir. Cəmiyyətimizin bütün təbəqələri 
partiyamızda birləşib”.

Təkcə Azərbaycanın deyil, eyni za-
manda, Cənubi Qafqazın da ən böyük 
siyasi qüvvəsi olan Yeni Azərbaycan 
Partiyasının ölkəmizin müstəqillik 
dövrü siyasi tarixində yerini və rolunu 
dəyərləndirmək üçün onun yarandı-
ğı mürəkkəb tarixi şəraitə və keçdiyi 
öyünclü yola nəzər salmaq lazımdır. 
Əvvəla, belə bir həqiqəti yada salaq ki, 
YAP ictimai-siyasi zərurətdən yaranan 
ümumxalq partiyasıdır. O zaman– 
ötən əsrin 90-cı illərinin əvvəllərində 
ölkəmizdə hökm sürən xaos, anar-
xiya və hərc-mərclik Azərbaycanın 
yenicə qazandığı müstəqilliyini itirmək 
təhlükəsi yaratmışdı. 

O dövrdə xalqı meydanlarda 
şirin vədlərlə aldadaraq toplayan, 
hakimiyyəti zorla ələ keçirmiş səriştəsiz 
qüvvələr ölkəni dərin siyasi böhran-
dan xilas etmək iqtidarında deyildi. Bu 
hadisənin fonunda ölkəmizin üzləşdiyi 
siyasi, iqtisadi böhran və tənəzzül 
meyilləri, həmçinin mənəvi-ideoloji 
kataklizmlər Yeni Azərbaycan Partiya-
sının yaranmasını zəruri etdi. Belə bir 
şəraitdə 91 nəfər ziyalı yeni yaranacaq 
Yeni Azərbaycan Partiyasına rəhbərlik 
etməyə razılıq verməsi üçün 1992-ci 
il oktyabrın 16-da ulu öndər Heydər 
Əliyevə müraciət etdilər. 

Ümummilli lider Heydər Əliyev 
ziyalılara göndərdiyi 24 oktyabr 1992-
ci il tarixli cavab məktubunda Yeni 
Azərbaycan Partiyasının yaradılmasına 
və ona rəhbərlik etməyə razılıq verdi. 
1992-ci il noyabrın 21-də Naxçıvanda 
çox çətin bir şəraitdə keçirilən təsis 
konfransında Yeni Azərbaycan Parti-
yasının yaradılması elan edildi və ulu 
öndər Heydər Əliyev partiyanın sədri 
seçildi. Dünya miqyaslı siyasət və 
dövlət xadimi Heydər Əliyevin nadir 
şəxsiyyəti və azərbaycançılıq ideyaları 
ətrafında formalaşan Yeni Azərbaycan 
Partiyası qısa müddətdə təşkilatlandı 
və tarixi fəlakət günlərində xalqın 
dəstəyi və öz liderinin xilaskarlıq mis-
siyasına dəstək verərək 1993-cü ildə 
hakimiyyətə gəldi.

Yarandığı gündən YAP-ın ümum-
milli lider Heydər Əliyev tərəfindən 
müəyyənləşdirilən və uğurla tətbiq 
edilən əsas proqram məramı 
Azərbaycanın dövlət müstəqilliyinin qo-
runub möhkəmləndirməkdən, ərazi bü-
tövlüyünü təmin etməkdən, demokratik, 
hüquqi, dünyəvi cəmiyyət qurmaqdan, 
ictimai-siyasi sabitlik, milli həmrəylik, 

güclü və sosialyönümlü iqtisadiyyat 
yaratmaqdan ibarət olub. Partiya ötən 
29 ildə öz amal və məqsədlərinə uyğun 
fəaliyyət göstərib. 

Yeni Azərbaycan Partiyası qarşı-
sına qoyduğu vəzifələri öz fəallarının 
nümunəvi fəaliyyəti və xalqın geniş 
dairələrinin rəğbət və dəstəyi şəraitində 
gerçəkləşdirməyə nail olan mobil bir 
siyasi qüvvədir. 700 mindən çox üzvü 
olan YAP bu müddətdə ölkədə keçirilən 
prezident, parlament və bələdiyyə 
seçkilərində inamlı qələbələr qazanıb. 
Eyni zamanda, ötən müddət ərzində 
YAP-ın keçirdiyi qurultaylarda (1999, 
2001, 2005, 2008, 2013, 2018, 2021) 
qəbul etdiyi tarixi qərarlar ölkəmizin 
gələcək inkişaf perspektivlərinin 
müəyyənləşdirilməsi baxımından 
müstəsna rol oynayıb. Yeni Azərbaycan 
Partiyasının əldə etdiyi nailiyyətlər 
silsilə xarakter daşıyır və bütün bu 
uğurların ciddi tarixi və siyasi əsasları 
mövcuddur.

Qətiyyətlə demək lazımdır ki, YAP 
ulu öndər Heydər Əliyevin ideyaları 
əsasında irəliləyərək müstəqil dövlət 
quruculuğu naminə yüksəliş yolu keçib. 
Azərbaycan cəmiyyətinin avanqard 
siyasi qüvvəsi kimi Yeni Azərbaycan 
Partiyası xalqımızın qarşısında duran 
vəzifələrin yerinə yetirilməsinə özünün 
layiqli töhfələrini verib və bu məram 
bu gün də uğurla gerçəkləşdirilir. 
YAP öz səmərəli fəaliyyəti ilə etibarlı 
gələcəyinin təmin olunmasında da apa-
rıcı rol oynayır. 

Bu baxımdan Yeni Azərbaycan 
Partiyası milli iradəni təmsil edən, siyasi 
sistemin monolit gücü və avanqard 
siyasi institutdur. Başqa sözlə, YAP 
sahib olduğu resurslara, ictimai-siyasi 
nüfuzuna, özünün fəaliyyət mexa-
nizminin səmərəlilik səviyyəsinə və 
siyasi sistemdəki öncül yerinə görə 
Azərbaycanın siyasi palitrasının ən güc-
lü və nüfuzlu partiyasıdır. YAP, eyni za-
manda, ölkəmizdə siyasi mədəniyyətin 
və demokratik sistemin formalaşması-
na, daim təkmilləşməsinə həlledici təsir 
göstərən ümumxalq partiyasıdır.

Yeni Azərbaycan Partiyası həm 
Avropanın, həm də Asiyanın bir çox 
ölkələrinin aparıcı siyasi partiyaları 
ilə ikitərəfli və çoxtərəfli əlaqələrini 
inkişaf etdirib, partiyalar səviyyəsində 
beynəlxalq qurumlarda uğurla təmsil 
olunub. Eyni zamanda, partiyamı-
zın çoxşaxəli beynəlxalq əlaqələrini 

uğurla davam etdirməsi nəticəsində 
Azərbaycan həqiqətləri dünya 
ictimaiyyətinə çatdırılıb.

Özündə yüksək intellektual po-
tensialı birləşdirən YAP-ın sıralarında 
gənclər böyük üstünlük təşkil edir və 
bu gün partiyanın üzvlərinin 40 faizi 
gənclərdən ibarətdir. Ulu öndərin siyasi 
kursunu bütün sahələrdə uğurla davam 
etdirən Prezident İlham Əliyevin və 
onun rəhbərliyi ilə YAP-ın fəaliyyətinin 
prioritet istiqamətlərindən biri kimi, 
bu gün də Azərbaycan gənclərinin 
hərtərəfli inkişafı, ölkənin ictimai-siya-
si, sosial-mədəni həyatındakı rolunun 
artması, idarəçilik strukturlarında 
geniş təmsil olunması xüsusi diqqət 
mərkəzindədir. 

Azərbaycan Respublikasının 
 Prezidenti, YAP-ın sədri möhtərəm 
İlham Əliyev partiyanın yaradılmasının 
25 illiyinə həsr edilmiş təntənəli yubiley 
mərasimindəki çıxışında bildirmişdir: 
“Bu gün partiyamızın fəaliyyəti, ideyala-
rı, apardığı siyasət gənc nəsil üçün də 
cəlbedicidir və bu, çox müsbət haldır. 
Bu onu göstərir ki, Azərbaycanda bun-
dan sonra da uzunmüddətli, dayanıqlı 
inkişaf təmin olunacaq və partiyanın 
təbliğ və bəyan etdiyi prinsiplər bu 
gün xalq tərəfindən tam dəstəklənir. 
Yeni Azərbaycan Partiyası, sözün əsl 
mənasında, ümumxalq partiyasıdır. 
Əminəm ki, növbəti illərdə də partiya-
mız liderlik qabiliyyətini özündə sax-
layacaqdır. Bu gün partiyamız Cənubi 
Qafqazın ən böyük siyasi qüvvəsidir”.

YAP-nın siyasi kursunun Par-
tiyanın sədri, Ali Baş Komandan 
İlham Əliyev tərəfindən düzgün və 
uğurla davam etdirilməsi ölkəmizin 
siyasi, hərbi qüdrətinin artmasında 
beynəlxalq aləmdəki nüfuzumuzun 
möhkəmləndirilməsində və ərazi bütöv-
lüyümüzün bərpa edilməsində parlaq 
əksini tapmışdır. 

Yeni Azərbaycan Partiyası xalqımıza 
qazandırdığı qələbələrlə milli maraq-
ların və hərtərəfli tərəqqinin siyasi 
lokomotivi olduğunu dönə-dönə sübut 
etmişdir. Partiyamızın lideri olan Ali Baş 
Komandan İlham Əliyevin müdrik və 
qətiyyətli rəhbərliyi ilə rəşadətli ordumuz 
ötən ilin payızında düşmənin bir neçə 
ilə ələ keçirdiyi və 30 il işğal altında 
saxladığı torpaqlarımızı cəmi 44 gündə 
azad etdi. Təcavüzkar Ermənistanın 
quduz hərbi birləşmələri ildırım sürətilə 
darmadağın edildi. Məhz bunun 
nəticəsidir ki, son 28 ildə ilk dəfə olaraq 
müstəqilliyimizin bərpasının ildönümünü 
ərazi bütövlüyünü təmin etmiş qalib xalq 
olaraq qeyd etdik. 

Bu qələbədə payı olanlar arasın-
da Azərbaycan Meliorasiya və Su 
Təsərrüfatı ASC-nin əməkdaşları da 
var. Vətən müharibəsində 226 melio-
rator torpaqlarımızın azadlığı uğrunda 

şücayət göstərib. Onlardan 17 nəfəri 
yaralanıb, 3 nəfəri isə qəhrəmancasına 
şəhid olub. Döyüşlərdə qəhrəmanlıq 
göstərən 49 nəfər Ali Baş Komandan, 
Prezident İlham Əliyev tərəfindən mü-
kafata layiq görülüb. Vətən müharibəsi 
iştirakçısı olan melioratorlardan 49 
nəfəri ümumilikdə 66 medal və fəxri 
fərmanla mükafatlandırılıb.

Hazırda ölkə başçısının qətiyyətli 
siyasəti sayəsində işğaldan azad 
olunmuş ərazilərdə quruculuq və bərpa 
işləri böyük vüsət almışdır. Bunun-
la əlaqədar olaraq, bütün sahələrdə 
olduğu kimi Azərbaycan Meliorasiya və 
Su Təsərrüfatı ASC-nin də qarşısında 
mühüm vəzifələr durur. Bu vəzifələr 
Prezident İlham Əliyevin 5 aprel 2021-ci 
il tarixində Zaur Mikayılovu Azərbaycan 
Meliorasiya və Su Təsərrüfatı ASC-nə 
sədr vəzifəsinə təyin edərkən verdiyi 
proqram səciyyəli tövsiyyə və tapşırıq-
larda öz əksini tapmışdır. Ölkə başçısı 
öz tövsiyyələrində bildirdi ki, meliora-
tiv tədbirlər hər bir ölkə üçün xüsusi 
əhəmiyyət daşıyır, su anbarlarının, 
kanalların tikintisi infrastruktur layihələr 
arasında həmişə prioritet yerdə olub və 
bundan sonra da belə olacaq. Bütün bu 
işlərlə bərabər, suyun səmərəli istifadə 
də günün önəmli məsələsidir.

Vətən müharibəsindəki qələbəmiz 
ölkəmizin, bütövlükdə regionun inki-
şafında yeni dövr açıb. Melioratorlar 
da yeni şəraitdə daha təşəbbüskar 
və səmərəli fəaliyyət göstərməyin 
zəruriliyini dərindən anlayırlar. Respubli-
ka Prezidentinin imzaladığı 2020-ci il 27 
iyun tarixli sərəncama əsasən, “Su ehti-
yatlarından səmərəli istifadə edilməsinə 
dair 2020-2022-ci illər üçün Tədbirlər 
Planı” təsdiq edilmişdir. Burada nəzərdə 
tutulan tədbirlərin reallaşdırılması kənd 
təsərrüfatında sudan davamlı istifadənin 
təmin edilməsində mühüm rol oyna-
yacaqdır. Tədbirlər planından irəli 
gələn vəzifələrin həyata keçirilməsində 
respublikamızın melioratorları, eləcə 
də Azərbaycan Meliorasiya və Su 
Təsərrüfatı ASC YAP ərazi təşkilatının 
üzvləri də fəal iştirak edirlər. 

27 min 392 nəfərdən çox üzvü olan 
YAP Səbail rayon təşkilatı tərkibində 
fəaliyyət göstərən melioratorların ərazi 
özəyi sıralarında öz işini dərindən 
bilən, məsuliyyətli və müxtəlif nəsilləri 
təmsil edən mütəxəssisləri və rəhbər 
kadrları birləşdirir. YAP-çı melioratorlar 
partriyanın yaradıcısı ulu öndər Heydər 
Əliyevin ideyalarına, partiyamızın 
sədri İlham Əliyevin siyasi kursuna və 
ümumxalq həmrəyliyinə sadiqliklərini 
daimi nümayiş etdirirlər. Bütövlükdə, 
YAP Səbail rayon təşkilatı rayonun və 
respublikamızın ictimai-siyasi həyatında 
göstərdiyi fəallığı ilə diqqəti cəlb edir. 

Bu il dekabrın 10-da hər YAP ərazi 
təşkilatının hesabat-seçki yığıncağı ke-
çirildi. Yığıncaqda ərazi təşkilatının he-
sabatı dinlənildi, qarşıda duran vəzifələr 
geniş müzakirə edildi və təşkilati 
məsələlərə baxıldı. Müzakirələrdə 
ərazi təşkilatının partiya sıraları-
nın möhkəmləndirilməsi və vəzifə 
öhdəliklərinin uğurla yerinə yetirilməsi 
ilə yanaşı, respublikamızın ictimai-siya-
si həyatında daha da fəal iştirak etmək 
üçün məqsədyönlü tədbirlərin görülməsi 
qərara alındı. 

Bugünlərdə xalqımız Prezident 
İlham Əliyevin 60 illik yubileyini son-
suz ehtiram və böyük qədirbilənlik 
duyğuları ilə qarşılayır. Azərbaycan 
Meliorasiya və Su Təsərrüfatı ASC-nin 
bütün kollektivi və YAP ərazi təşkilatının 
üzvləri də sevimli Prezidentimiz İlham 
Əliyevi 60 illik yubileyi münasibəti ilə 
səmimi-qəlbdən təbrik edir, müzəffər 
Ali Baş Komandanımıza uzun ömür, 
cansağlığı, ailə səadəti və rəhbərlik 
etdiyi bütün cəbhələrdə yeni qələbələr 
arzulayır. Biz melioratorlar bu əlamətdar 
tarixin təntənəsinə qoşularaq müstəqil 
dövlətimizin başçısının və partiyamızın 
sədrinin apardığı uğurlu daxili və xarici 
siyasətə bundan sonra da əməli işimizlə 
dəstək olacağımızı bildiririk.

Saleh SADIQOV,  
YAP Səbail rayon təşkilatı 

meliorator ərazi təşkilatının sədri, 
Əməkdar mühəndis

Elektrik enerjisi istehsalı artıb
Cari ilin yanvar-noyabr aylarında isə 

respublikada elektrik enerjisinin istehsalı ötən 
ilin müvafiq dövrü ilə müqayisədə 1843,4 mln. 
kVt•st artaraq 25264,8 mln kVt•st olub. Hesabat 
dövründə ötən ilin 11 ayına nisbətən elektrik 
enerjisinin istehsalı İES-lərdə 1672,0 mln. kVt•st 
artaraq 23764,2 mln kVt•st, SES-lərdə 180,4 
mln. kVt•st artaraq 1193,5 mln. kVt•st, digər 

mənbələr (KES, GES və BMTYZ) üzrə isə 9,0 
mln. kVt•st azalaraq 307,1 mln. kVt•st olub. 
Külək elektrik stansiyalarında 82,7 mln. kVt•st, 
günəş elektrik stansiyalarında 51,9 mln. kVt•st, 
Bərk Məişət Tullantılarının Yandırılması Zavo-
dunda (BMTYZ) isə 172,5 mln. kVt•st elektrik 
enerjisi istehsal edilib.

Ötən 11 ayda elektrik enerjisinin istehsalı 
“Azərenerji” ASC üzrə 22686,5 mln. kVt•st (İES-

lərdə 21632,8 mln. kVt•st, SES-lərdə 1053,7 
mln. kVt•st), Naxçıvan MR Dövlət Energeti-
ka Xidməti üzrə 418,0 mln. kV•st (İES-lərdə 
243,4 mln. kVt•st, SES-lərdə 126,5 mln. kVt•st, 
GES-də 48,1 mln. kVt•st), “Azərişıq” ASC üzrə 
külək elektrik stansiyalarında 60,3 mln. kVt•st, 
müstəqil elektrik stansiyaları üzrə 2100,0 mln. 
kVt•st təşkil edib.

2021-ci ilin 11 ayı ərzində elektrik enerjisinin 
ixracı 1389,5 mln. kVt•st olmaqla, 2020-ci ilin 
müvafiq dövrü ilə müqayisədə 400,5 mln. kVt•st 
artıb.

Bu dövrdə elektrik enerjisinin idxalı 141,0 
mln. kVt•st olmaqla, ötən ilin müvafiq dövrünə 
nisbətən 15,3 mln. kVt•st artıb.

Samirə ƏLİYEVA, “Xalq qəzeti” 

Cari ilin 11 ayı üzrə elektrik enerjisinə dair operativ məlumatlara əsasən, 
noyabr ayında respublika üzrə elektrik enerjisinin istehsalı 2408,9 mln. kVt•st, 
ixracı 233,9 mln. kVt•st, idxalı 10,4 mln. kVt•st olub. Ötən ilin müvafiq dövrü ilə 
müqayisədə noyabr ayında respublika üzrə elektrik enerjisinin istehsalı 288,4 
mln. kVt•st, ixrac 146,1 mln. kVt•st artıb, idxal isə 0,3 mln. kVt•st azalıb.

Əhalinin güzəranının yüksək olması 
güclü iqtisadiyyatdan xəbər verir

Son illər ərzində bir neçə dəfə böyükmiq-
yaslı sosial paketlər təsdiq edilib. Qeyd edək 
ki, təkcə 2019-cu ildə təsdiq edilən paket 4 
milyondan çox vətəndaşa şamil edilmişdir. 
Azərbaycanda minimum əməkhaqqı və pen-
siyalar mütəmadi olaraq artırılır. Bu da, onu 
deməyə əsas verir ki, əhalinin rifahının yax-
şılaşdırılması dövlətimizin əsas daxili siyasət 
istiqamətidir. Prezident İlham Əliyevin də dediyi 
kimi, Azərbaycanda vətəndaşların rifahı, ya-
şayış səviyyəsi daim diqqət mərkəzindədir. Bu 
fikirləri bizimlə söhbətində kənd təsərrüfatı üzrə 
fəlsəfə doktoru İbrahimxəlil İbrahimov bildirdi. 

O dedi: – Azərbaycanda əhalinin həyat 
şəraitinin yaxşılaşdırılması üçün xidmət edən 
xüsusi proqram layihələri davamlı sürətdə 
həyata keçirilir. Belə tədbirlər sayəsində 
ölkəmizdə bütün təbəqələr üzrə əhalinin rifahı 
yaxşılaşıb, sosial dövlət modeli yaranıb. Bizim 
sosial dövlət modelimiz bir çox ölkə üçün 
nümunə təşkil edir. 

Təbii ki, hər ölkənin əsas fəaliyyət 
istiqamətlərindən biri əhalinin maddi rifahı-
nı yaxşılaşdırmaq, xüsusi diqqətə ehtiyacı 
olan həssas təbəqənin qayğısına qalmaqdır. 
Şübhəsiz ki, bu, ölkəmiz üçün də belədir. 
Azərbaycanda dövlət büdcəsinin üçdəbirindən 
çox hissəsi sosial sahəyə yönəlmişdir.

Yeri gəlmişkən, Prezident İlham Əliyev 
17 və 20 oktyabrda ölkə üzrə minimum 
əməkhaqqının, eləcə də bir sıra təqaüdlərin 
artırılmasına dair sərəncam imzaladı. Ölkənin 
iqtisadi-sosial həyatının dövlət proqramları üzrə 
inkişaf etdirilməsi dünya təcrübəsində effektli in-
kişaf modeli sayılır. Qeyd edək ki, ölkəmizdə bu 

istiqamətdə 30-dan çox dövlət proqramı qəbul 
edilib. Bununla yanaşı, tətbiq edilən ünvanlı 
sosial yardım proqramı ilə ölkəmizdə hər il yüz 
minlərlə aztəminatlı ailəyə müavinət verilir. Peşə 
istiqaməti, məşğulluq proqramları ilə hər il on 
minlərlə şəxs işlə təmin edilir. Sonuncu paket 
isə 2022-ci ilin əvvəlindən tətbiq ediləcək. 

Dekabrın 17-də imzalanan sərəncama 
əsasən, minimum əməkhaqqı 250 manatdan 
300 manata yüksəldildi. Artım 800 min nəfərə 
şamil ediləcək. Son üç ilin göstəricilərinə nəzər 
salsaq görərik ki, bu, böyük göstəricidir. Belə ki, 
əgər 2018-ci ildə minimum əməkhaqqı 130 ma-
nat idisə indiki sərəncama əsasən 300 manat 
olacaq. Bu da 2,3 dəfə artım deməkdir. 

Növbəti fərman və sərəncamlar isə dekab-
rın 20-də imzalandı. Beləliklə, bu sənədlərə 
görə, əlilliyi olan şəxslərin, xəstə uşaqların, ailə 
başçısını itirdiyinə görə və yaşa görə müavinət 
alanların, müddətli hərbi xidmətdə olanların 
uşaqları, eləcə də uşaqların qəyyumlarının bir 
yaşadək uşağı olan aztəminatlı ailələrin, beşdən 
çox uşağı olan qadınların, övladlığa uşaq 
götürənlərin və s. təqaüd və müavinətlərində 
artım olacaq. 

Bütün bunlar onu göstərir ki, ölkəmizdə 
həyata keçirilən dövlət proqramlarının 
əksəriyyəti əhalinin həyat səviyyəsinin yaxşı-
laşdırılmasına hesablanır. Respublikamızda 
vətəndaşların rifahının daha da yaxşılaşdırılma-
sı üçün mütəmadi olaraq yeni dövlət proqramla-
rı və müvafiq islahatlar həyata keçirilir. 

Söhbəti qələmə aldı:  
İmran ƏLİYEV,  

“Xalq qəzeti”

Ölkəmizdə sosial sahə üzrə siyasət uğurla 
davam etdirilir. Dövlət əhalinin həyat şəraitinin 
daha da yaxşılaşdırılması üçün mövcud olan bütün 
imkanlardan maksimum istifadə edir. Ölkəmizdə 
həyata keçirilən islahatlara nəzər salsaq görərik ki, 
vətəndaşların güzəranını daha yüksək standartlara 
çatdırmaq üçün xeyli işlər görülür. Respublikamızda 
sosial müdafiə sistemi tamamilə yenilənir və ünvan-
lılıq prinsipinə üstünlük verilir. Bu sahə üzrə uğurlu 
islahatlar aparılıb, eləcə də sosial müdafiə sisteminin 
gücləndirilməsi üçün dövlət büdcəsindən ayrılan 
vəsaitin həcmi artırılıb. 

“Bakı şəhəri dostcasına, dinc 
birgəyaşayışın etalonudur”

“Azərbaycan haqqında danışarkən ümumi tezis belədir ki, müxtəlif etnoslar, 
dinlər arasında heç bir nifrət və anlaşılmazlığın olmadığı dövlətdir. Bu, hər 
bir millətin, hər bir dini istiqamətin özünü rahat hiss etməsi üçün qarşılıqlı 
əlaqə yaratmağın canlı nümunəsidir”. Bunu Ukraynanın Vatikan dövlətində 
yeni təyin olunmuş səfiri Andrey Yuraş deyib.

“Təəssüf ki, özüm Azərbaycanda ol-
mamışam. Ancaq onun haqqında çox şey 
bilirəm. Məsələn, deyə bilərəm ki, Bakı 
şəhəri dostcasına, dinc birgəyaşayışın 
etalonudur. Bilirəm ki, Azərbaycanda 
müxtəlif etnosların milli icmaları var. On-
ların hər biri əsrlər boyu özlərini çox rahat 
hiss ediblər", – səfir əlavə edib.

A.Yuraş Azərbaycanın lap çoxdan da-
vam edən ənənəni – bir qədər fərqli olan 
qonşunu anlamaq xüsusiyyətini işğaldan 
azad edilmiş ərazilərə də daşıyacağına 
əmin olduğunu vurğulayıb: "Qonşu başqa 

dildə danışa, fərqli formada dua edə bilər, 
amma yenə də qonşu olaraq qalır. Bu, 
çox vacibdir. Eyni zamanda, buna dünya 
ictimaiyyətini də inandırmaq lazımdır. 
Bu mənada mətbuatın üzərinə mühüm 
vəzifələr düşür. Məsələn, ərazilərin 
işğaldan azad edilməsindən sonra orada 
infrastrukturun hansı vəziyyətdə olduğunu 
hamı gördü. Eləcə də Azərbaycan tarixini, 
ənənələrini əks etdirən müxtəlif dini, 
mədəni abidələr dağıdılıb. Əminəm ki, 
ən qısa zamanda bu dağıntıların yerində 
bərpa işlərinin nəticələrini görəcəyik. 

Gələcəkdə isə birgə yaşayan, mövcud 
olan konkret icmalar arasında tolerantlıq 
mexanizminin yaradılması səviyyəsində 
mədəni-dini inteqrasiya nümayiş 
etdirilməlidir”.

Qeyd edək ki, bir az əvvəl Prezident 
Volodimir Zelenski tərəfindən Ukrayna-
nın Vatikan dövlətində yeni səfiri təyin 
olunan Andrey Yuraş buna qədər Nazirlər 
Kabinetində müxtəlif vəzifələrdə işləmişdir, 
dinlərarası və millətlərarası məsələlər üzrə 
beynəlxalq ekspertdir.

Hazırladı:  
M.MÜKƏRRƏMOĞLU, “Xalq qəzeti”

Almaniya qəzeti Azərbaycan tərəfindən 
10 erməni hərbi qulluqçusunun qarşı 

tərəfə qaytarılmasından yazıb
Almaniyanın “Süddeutsche Zeitung” qəzetində “Azərbaycan 10 

ermənini azad edir” sərlövhəli məqalə dərc olunub.

AZƏRTAC xəbər verir ki, məqalədə 
Aİ-nin vasitəçiliyi ilə Azərbaycan 
tərəfindən qonşu Ermənistana 10 hərbi 
qulluqçunun təhvil verildiyi bildirilir. Qeyd 
olunur ki, Aİ Şurasının Prezidenti Şarl 
Mişel özünün tvitter hesabında bununla 
əlaqədar paylaşım edib. O, Azərbaycanın 
bu addımını “etimadı gücləndirmək 
istiqamətində qarşılıqlı iradəni nüma-
yiş etdirən mühüm humanitar jest” kimi 
dəyərləndirib.

Məqalədə vurğulanır ki, həm 
Azərbaycan, həm də Ermənistan tərəfi 10 
erməni hərbi qulluqçunun azad edildi-

yini təsdiqləyiblər. Diqqətə çatdırılır ki, 
bir neçə gün əvvəl Brüsseldə keçirilmiş 
birgə görüşdə Aİ tərəfindən Azərbaycan 
Prezidenti İlham Əliyevə və Ermənistanın 
baş naziri Nikol Paşinyana “Dağlıq 
Qarabağ regionu ilə bağlı münaqişədə” 
dəstək, o cümlədən regionda minaların 
təmizlənməsində yardım vəd edilib. Ya-
zıda, həmçinin vurğulanır ki, Brüsseldəki 
görüşdən əvvəl Prezident İlham Əliyev və 
baş nazir Nikol Paşinyan həmişə Rusiya 
Prezidenti Vladimir Putinin vasitəçiliyi 
ilə görüşüblər. Putin 2020-ci ildə keçmiş 
sovet respublikaları arasında baş vermiş 

müharibəyə son qoyan atəşkəs danışıq-
larına vasitəçilik edib.

Azərbaycanın 10 erməni hərbi 
qulluqçunu azad etməsi ilə bağlı eyni 
məzmunlu xəbərlər Almaniyanın bir çox 
digər KİV-lərində də dərc olunub.

USER 2
Машинописный текст
     S.7.




